
TEKS UCAPAN
YB DATO’ SRI ROHANI ABDUL KARIM

MENTERI PEMBANGUNAN WANITA KELUARGA DAN MASYARAKAT
SEMPENA

MAJLIS KONVOKESYEN PUSAT LATIHAN PERINDUSTRIAN 
DAN PEMULIHAN BANGI KALI KE-16
DI 
DEWAN PERDANA 
PUSAT LATIHAN PERINDUSTRIAN DAN PEMULIHAN BANGI
PADA
26 MAC 2018 (ISNIN) 9.00 PAGI
Assalamualaikum, Salam Sejahtera, Salam Satu Malaysia dan Salam Tahun Memperkasa Wanita 2018.
[SALUTASI]
Yang Berusaha Pengacara Majlis

YBhg. Dato’ Suriani bt Dato’ Ahmad

Ketua Setiausaha

Kementerian Pembangunan Wanita, Keluarga dan Masyarakat

Yang Berusaha Tuan Haji Mohd Fazari bin Mohd Salleh 

Ketua Pengarah Kebajikan Masyarakat 
Yang Berusaha Cik Nor Tipah binti Majin
Pengarah Jabatan Orang Kurang Upaya
Yang Berusaha

Encik Ismail Arul Raj bin Amirudin
Pengarah Pusat Latihan Perindustrian dan Pemulihan Bangi
Yang Berbahagia 

Ketua-Ketua Bahagian Kebajikan Masyarakat Malaysia

Para Jemputan Khas, Ketua-ketua Jabatan, Pegawai-pegawai Kebajikan Masyarakat, Para ibu bapa dan penjaga, warga kerja PLPP Bangi serta
Yang diraikan para graduasi
Hadirin dan hadiran sekalian,
PENDAHULUAN
1.
Syukur Alhamdulillah dengan limpah izinNya dapat kita bersama-sama hadir ke majlis yang sangat bermakna iaitu Majlis Konvokesyen Pusat Latihan Perindustrian dan Pemulihan (PLPP) Bangi Kali Ke-16 pada hari ini.

2.
Tahniah saya ucapkan kepada semua graduasi Pusat Latihan Perindustrian dan Pemulihan Bangi kerana anda semua telah berjaya melalui proses latihan kemahiran yang diberikan selama 18 bulan.  Saya percaya hari ini merupakan hari yang amat indah buat anda kerana diberi satu pengiktirafan dan diraikan dalam majlis yang beristiadat seperti ini.

KEPERIHATINAN KEPADA OKU

3.
Kepada ibu bapa sesungguhnya penerimaan yang ikhlas dan layanan yang sewajarnya kepada anak-anak kurang upaya adalah satu perkhidmatan yang luar biasa dan tentunya ganjaran tuan-tuan dan puan-puan juga insyaAllah juga luar biasa.  Oleh yang demikian kerajaan melalui kementerian Pembangunan Wanita Keluarga dan Masyarakat sentiasa memastikan perkhidmatan dan kebajikan kepada golongan OKU terus terjamin dan mendapat pembelaan yang selayaknya.

4.
Bilangan OKU di Malaysia sehingga akhir Februari 2018 seramai 460,893 OKU yang telah berdaftar di JKM melalui Sistem Maklumat Orang Kurang Upaya (SMOKU) meliputi di antaranya adalah OKU fizikal dengan bilangan yang teramai iaitu melebihi 160,00 orang, OKU masalah pembelajaran, mental, penglihatan,  OKU pelbagai kategori, pertuturan dan  OKU Pendengaran.   
GALAKAN MENYAMBUNG PELAJARAN
5.
Dalam menggalakkan golongan Orang Kurang Upaya (OKU) belajar ke peringkat yang lebih tinggi, suka saya nyatakan kembali beberapa insentif yang diberikan oleh kerajaan kepada golongan OKU dalam pendidikan di negara kita.  
Kerajaan melalui Kementerian Pelajaran mempunyai program Pendidikan Khas, Program Intergrasi dan elaun sebanyak RM150.00 sebulan kepada pelajar sekolah rendah dan menengah.  Bagi pelajar di institusi pengajian tinggi pelajar OKU diberi bantuan kewangan yang mengikuti pengajian peringkat tertiar (diploma ke atas) secara sepenuh masa di institut Pengajian Tinggi Awam dan Swasta.  Kadar bantuan kewangan sebanyak RM300.00 sebulan dan bayaran dibuat sekali berdasarkan tuntutan yang dibuat setiap semester. 
6.
Bantuan Kewangan Program Pendidikan Khas di IPTA iaitu di Politeknik/Kolej Komuniti adalah diberikan  kepada pelajar OKU (kurang upaya pendengaran) yang mengikuti program pendidikan khas (sijil kemahiran khas) di politeknik terpilih. Kadar bantuan adalah RM3,360.00/semester, mengambil kira bantuan yuran, sara hidup, penginapan dan alat bantuan belajar.
7.
Penempatan universiti disesuaikan dengan kemudahan dan bidang 
yang disediakan oleh IPTA sementara di Universiti Terbuka 
Malaysia 50% potongan yuran pengajian. Tujuan saya menyatakan 
perkara ini supaya para graduasi yang layak mengambil peluang 
dengan kemudahan yang diberikan.
SUMBANGAN PLPP BANGI
Tuan-tuan dan puan yang saya hormati sekalian,

8.
Berbalik kepada Pusat Latihan Perindustrian dan Pemulihan Bangi, saya difahamkan sejak mula beroperasi pada tahun 1999 sehingga kini telah berjaya memberi latihan kepada seramai 2,062 OKU.  Untuk makluman PLPP Bangi merupakan satu-satu institusi yang memberi latihan kemahiran kepada OKU kategori fizikal dan merupakan satu institusi yang terbesar di Asia Tenggara.  Dengan daya usaha yang berterusan ingin melihat institusi kemahiran di bawah kendalian sepenuhnya Jabatan Kebajikan Masyarakat dapat  duduk sama rendah dan berdiri sama tinggi dengan institusi kemahiran yang ada di negara ini sebagai sebuah Pusat Kecemerlangan OKU.
9.
Sesungguhnya dengan kewujudan PLPP ini merupakan satu anjakan dalam mengenal pasti potensi diri di kalangan OKU.  Saya amat bangga apabila ramai di kalangan atlit OKU negara adalah hasil produk dari PLPP Bangi.  Selain dari kemahiran PLPP Bangi juga dilihat berjaya menampilkan insan-insan yang berjaya dalam pembangunan sukan negara.  Saya amat berbangga dengan kecemerlangan OKU di mana semasa Temasya Sukan Para Asean ke 9 secara keseluruhannya Malaysia telah membawa pulang 90 pingat emas, 85 perak dan 83 gangsa. 
10.
Di antara penyumbang pingat ini ada di antaranya bekas pelajar dari PLPP Bangi. Kerjasama dengan Kementerian Belia dan Sukan melalui persatuan-persatuan memberi laluan kepada OKU dalam mengilap bakat dan cemerlang dalam sukan.   Saya amat berharap semua pihak dapat mengenal pasti potensi diri anak-anak sejak awal lagi dan insyaAllah kejayaan akan berlaku jika diberi dorongan, penyediaan insfraktruktur yang baik dan beriring dengan ilmu.
SUMBANGAN KHAS DARIPADA Y.A.B. PERDANA MENTERI
Tuan-tuan dan puan yang saya hormati sekalian,

11.
Saya selaku Menteri Pembangunan Wanita, Keluarga dan Masyarakat merakamkan setinggi penghargaan dan ucapan terima kasih kepada Y.A.B Perdana Menteri melalui Kementerian Kewangan Malaysia di atas Peruntukan Khas sebanyak RM1 Juta Ringgit bagi menaiktaraf PLPP Bangi sebagai Pusat Kecemerlangan OKU Moden.  Kerja-kerja naiktaraf ini melibatkan pembelian peralatan, mesin pemulihan dan rawatan fisioterapi disamping menaiktaraf kemudahan hidroterapi.  Kerja-kerja naiktaraf ini telah selesai dilaksanakan dah telah digunakan oleh pelajar PLPP Bangi.
PERSAINGAN DALAM PEKERJAAN
12.
Dalam bidang pekerjaan pula, saya menyeru kepada majikan agar dapat memberi ruang dan peluang kepada OKU sebagai modal insan. Saya juga gembira kerana adanya majikan dari sektor perkilangan dan usahawan yang sentiasa komited dalam menggajikan pelajar lepasan PLPP Bangi untuk bekerja di syarikat masing-masing. Kita harus terima hakikat persaingan dalam dunia pekerjaan adalah amat tinggi sekarang, justeru itu saya berharap agar ada sikap keterbukaan dalam menggajikan pekerja dengan memberi peluang kepada golongan OKU ini.
13.
Saya juga menyeru kepada para graduasi supaya bersikap lebih berani dalam menjana pendapatan.  Pendapatan bukan sahaja datang dari hasil bekerja makan gaji, tetapi juga boleh melalui perniagaan.  Kemahiran dan latihan yang anda terima di PLPP Bangi seperti pengendalian perniagaan Food Truck dapat digunakan dalam memulakan perniagaan yang bersesuaian.  Kecanggihan teknologi masa kini, membolehkan anda berniaga hanya berpejabat di rumah.  Perniagaan on-line saya kira lebih memudahkan kepada golongan OKU. Dalam menceburi bidang perniagaan perlu ada keberanian, dan ilmu berniaga.  Kemudahan dalam bantuan modal untuk berniaga boleh anda perolehi melalui geran pelancaran dari JKM, agensi-agensi kerajaan yang lain  begitu juga melalui Jabatan Tenaga Kerja (JTK).  
14.
Kerajaan memperuntukkan RM1.7 bilion untuk meningkatkan kebajikan kepada warga emas, orang kurang upaya (OKU) dan kanak-kanak menerusi Bajet 2018Ia menunjukkan keprihatinan Kerajaan kepada OKU yang bekerja dimana ia adalah untuk menggalakkan OKU untuk bekerja dan berdaya saing dalam pasaran pekerjaan. 
INISIATIF BARU DI PLPP BANGI
15.
Berdasarkan maklum balas yang diterima oleh majikan, seramai 93% majikan memberikan maklum balas yang positif dimana mereka melihat pontensi yang ada di kalangan pelajar PLPP Bangi malahan ada yang telah diterima bekerja setelah tamat pengajian mereka di sini.  Ia adalah perkembangan yang sangat baik kepada OKU dimana majikan telah membuka ruang untuk mereka terlibat di dalam pekerjaan yang selama ini didominasi oleh mereka yang bukan OKU.
16.
Untuk makluman tuan/puan juga, dalam Pelan Strategik PLPP Bangi Tahun 2017-2020 disasarkan seramai 30 orang pelajar yang akan menyertai program Independent Living (IL).  Program IL ini adalah satu program yang diberikan kepada mereka yang telah tamat pengajian di PLPP Bangi dimana mereka yang terpilih akan bekerja dan tinggal di sini.  Inisiatif ini adalah untuk bagi menyediakan perkhidmatan sokongan berdikari kepada graduan PLPP Bangi.  Saya amat menyokong inisiatif ini dimana ianya akan memberi peluang kepada OKU di dalam pekerjaan.
PENUTUP
17.
Akhir kata, sekali lagi saya mengucapkan tahniah dan syabas kepada semua graduasi PLPP Bangi, kepada ibu bapa dan penjaga, para pendidik dan pengurusan PLPP Bangi atas majlis konvokesyen ini.  Tidak lupa kepada semua yang hadir dan terlibat dalam menjayakan majlis ini.
Sekian, Wabilahitaufik Walhidayah Wassalamualaikum Warahmatullahi Wabarakattuh. 

